Белешмә

Әтнә халкы — искиткеч театраль халык. Ни өчен болай — Ходай үзе генә белә, тик хаклык шунда: татар театры дөньяга туып аягына басуга ук беренче адымнарын Әтнәгә таба атлаган. 1906 елның декабрендә  Казанда беренче ачык спек​такль куелган. Ә тагын 12 елдан Әтнәдә театр куелган. Шул болгавыр 1918 елдан бирле Әтнә театр дигән бөек сәнгать өчен ачык, клуб сәхнәләрендә генә түгел, ул һәр йортта — иң сагынып көтелгән кунак, иң хөрмәт ителгән киңәшче, иң ышанычлы сердәш, иң якын дус...
Олы Әтнәнең йөзек кашына әвереләчәк халык театрының нигезенә беренче ташны 1918-1920 елларда Әтнә һәм Алат волостьларында мәгариф эшләре инспекторы булып эшләгән Мөхәммәт Парсин сала. Аның җитәкчелегеңдә үзешчән артистлар Әтнәнең беренче сәхнәсендә беренче адымнарын ат​лыйлар.
Һәвәскәрләр сәхнәгә кую өчен Казан артисты Фәхриевның "Бәхет кошы" исемле ике пәрдәлек коме​диясен сайлыйлар. Шулай итеп беренче спектакль 1918 елның декабрь ае ахырларында җомга көнне Әтнәнең Фазылҗан бай йортында куела. Ә 1919 елның февралендә "Эш" газета​сында бу спектакльгә рецензия басылып чыга. "Бәхет кошы" спектакленең "идея эчтәлеге ягыннан әле бик түбән булуын" тәнкыйтьләсә дә, бу мәкалә Әтнә те​атрының барлыгын, дөньяда яшәвен белдергән беренче документ булып тора һәм шуның белән кадерле дә...
  Беренче уңыш Әтнә артистларының күңелен күтәреп җибәрә һәм алар бик тырышып шул ук Фа​зылҗан бай йортында Галиәскар Камалның "Беренче театр" комедиясен уйныйлар, яңа көчләр өстәлә, бер-бер артлы "Револю​ция", "Яшә, Зөбәйдә, яшим мин", "Бүләк өчен", "Көндәш", "Кайниш", "Яшьләр алдатмыйлар", "Биш меңле Гайнет​дин", "Таһир һәм Зөхрә", "Бүз егет", "Галиябану", "Асылъяр" пьесаларын Әтнәдә һәм кайбер күрше авылларда куялар. 
Халык спектакльләрне карарга бик яратып йөри. 1924—1925 елларда клуб өчен тагын да уңайлырак бина булдырыла. Ә 1925 елда коллективка яшь җитәкче, профессиональ артист Җәләл Камалов килә. Яшь режиссер Мирхәйдәр Фәйзинең "Галиябану"ын, Галиәсгар Камалның "Бан​крот"ын, "Бәхетсез егет»ен куя. Спектакльләр куюдан җыйналган акчаларга акрынлап клуб җиһазландырыла. 
Әтнә үзешчән коллективының Татар дәүләт ака​демия театры белән дуслыгы да тамырлары белән шушы елларга кереп тоташа. Академия театры артистларының һәвәскәр сәнгатьтәшләренә ярдәме зур була, драматурглар Галиәсгар Камал,  Кәрим  Тинчурин тырышлыгы белән Казаннан сәхнә әсәрләре, париклар, грим һәм башка сәхнә кирәк-яраклары кайтарыла.
Колхозлашу елларында коллектив үзенең эшен агитбригада формасында да алып бара, райком белән берлектә зур маршрутлар төзеп, авылларда йөри, спектакльләр куя, агитация эше белән шөгыльләнә. Ул чорда һәр атнаның җомга көнендә спектакль куелган!

1932 елның көзендә Әтнәгә Казаннан академия те​атры килә. Танылган сәхнә осталары «Булат бабай семьясы» спектаклен куялар. Академия артистлары һәвәскәр артистларның эшләре белән якыннан та​нышалар һәм һәр яклап ярдәм итәләр. 
Күчмә театр 1936 елга кадәр эшли, Әтнә, Арча, Балтач, Чүриле, Кенәр, Дөбъяз, Саба районнары авыл​ларында "Яшь йөрәкләр", "Зәңгәр шәл", "Чаткылар", "Банкрот", "Ил күчкәндә", "Ике көч" һәм башка күп кенә пьесаларны бик яхшы хәзерлек белән куя. Язгы чәчү, урып-җыю чорларында артистлар бер пәрдәлек пьеса һәм концерт белән авылларда йөриләр.
1933-40 елларда "Галиябану", "Биш бүләк", "Урман кызы", "Сүнгән йолдызлар", "Ак калфак", "Асыл яр", Гөлзада" һәм башка шундый зур пьесалар уңышлы гына куела. "Спектакльләр бик уңышлы бара иде. Мәсәлән, "Биш бүләк" белән Гөлзада"ны тамашачылар​ның сораулары буенча өч көн рәткә куярга туры килде", — дип искә алалар ул елларны сәхнә ветераннары.
Сугыштан соң совет кешеләренең көндәлек тор​мышын чагылдырган күп кенә пьесалар куела. Мәсәлән, 1946-50 елларда "Дуслык", "Изге амәнәт", "Күңел дәфтә​ре", "Кайту", "Наилә", "Чын мәхәббәт", "Ялкын", "Бүләк", "Төнге сигнал" һәм башка әсәрләр сәхнәгә куела. 1946 — беренче тыныч елда гына да К. Шамилнең "Җәмилә"се, Мирсәй Әмирнең "Тун ачуы", Таҗи Гыйззәтнең "Чаткылар"ы, Фатих Хөснинең "Урманда", Ш. Мәҗитнең "Сөеклеләр"е зур уңыш белән сәхнәләштерәләр.
1948-49 елларда авыл драма коллективларының рес​публика смотрында коллектив районда беренче урынны ала, район Советы башкарма комитеты тарафыннан гармун белән бүләкләнә. Ә 1949 елда Арчада уздырылган авыл драмколлективларының республика смотрында район мәдәният йорты үзешчән театр коллективы Г. Насрыйның "Күңел дәфтәре" исемле комедиясе буенча Гариф Төхфәтуллин тарафыннан куелган спектакль белән катнаша һәм беренче урын ала, Почет грамота​сы белән  бүләкләнә.  
1950-58 елларда коллектив "Галиябану", "Шәмсека​мәр’’ кебек классик әсәрләр белән беррәттән "Тормыш җыры", "Икенче фронт артында", "Ил чигендә", "Якты юл", "Якын дус", "Тирән сөрү", "Үрнәк адымнар", "Языл​маган законнар", "Гөлчәчәк", "Яшел эшләпә", "Бай кияү", "Өйләнгәнне өйләндерү", "Өйрәнелгән гадәт буенча", "Кыз урлау" кебек шул заман тормышын чагылдырган сәхнә   әсәрләрен   уңышлы   гына   куя.

1952 елда коллектив район смотрында Мирсәй Әмирнең "Тормыш җыры" драмасы белән катнашып, беренче урынны ала һәм Мактау грамотасы белән бүләкләнә
1945 елдан 1958 елга кадәр коллектив 100гә якын пьесаны Әтнәдә һәм авылларда 400  тапкыр куя, 70 меңнән артык тамашачыга хезмәт күрсәтә. Район һәм өлкә газеталарында уңай рецензияләр басыла.

1959 елда үзешчән коллектив белән театр учили​щесында белем алган Гомәр Мәрдәнов җитәкчелек итә башлый. Гомәр Мәрдәнов җитәкчелегендә 1959-66 елларда "Яшь йөрәкләр" (Ф.Бурнаш), "Чаткылар", "Башмагым" (Т.Гыйззәт), "Шайтан таягы", "Серле моң" (Р. Ишморат), "Чулпан" (Ш.Хөсәенов), "Тормыш бусагасында", "Уракчы кыз" (С.Шәкүров), "Тормыш юлында", "Өйрәнелгән гадәт" (Р.Ишморатова), "Банкрот" (Г.Камал), "Күңел дәфтәре" (Г. Насрый), "Татар хатыны ниләр күрми" (X.Сәлимҗанов), "Гөлләр кебек" (И.Абдулов), "Тапшырылмаган хатлар" (Г.Минский), "Сафиулла малае", "Искитәрлек маҗаралар" (Г. Сагидуллин), "Кара йөзләр" (Г.Әмири, В. Галимов), "Язылмаган законнар" (Ю.Әминов), "Яшьләр алдатмый​лар" (М.Фәйзи), "Көзге ачы җилләрдә" (А.Гыйлаҗев), "Тан атканда" (Ш. Шаһгали), "Сәгадәт" (С.Җиһаншина), "Зәңгәр шәл", "Тутый кош" (К.Тинчурин), "Вөҗдан" (Г. Нуруллин), Бөек Җиңүнең 20 еллыгына багышлап — "Зәкия" (С.Кальметов), "Кыз урлау" (М.Кәрим), "Шәмсекамәр"(М.Әблиев), "Комиссия"  (Т.Миңнуллин) әсәрләре сәхнәләштерелә
...Иҗат  ялкынында  янып  яшәгән  шушы  чорның  иң зур казанышы — 1966 елда ХАЛЫК ТЕАТРЫ исемен алу.
1966-67 елларда Октябрь революциясенен 50 еллы​гына багышланган Бөтенроссия смотры һәм Бөтен​союз фестивале уздырыла. Театр коллективларының республика смотрында авылларда, колхоз-совхозларда уздырылган беренче турда 1340 драма коллективы катнаша. 1966 елның 15 октябреннән 25 ноябренә кадәр үткәрелгән икенче турда инде 143 үзешчән те​атр көч сынаша. 1966 елның декабрь аенда Әтнә халык театры театр коллективлары һәм халык театрлары атналыгында Сәет Шәкүров пьесасы буенча куелган "Уракчы кыз" спектакле белән катнашып, беренче дәрәҗә диплом белән бүләкләнә.    
Жюри председателе, Вахтангов исемендәге театр режиссеры Александр Габович Әтнә халык театрын Г. Камал исемендәге театрның энесе дип атый. Әтнә халык театры Бөтенроссия үзешчән сәнгать смотры лауреаты исемен яулый. Спектакльне сәхнәгә куйган һәм Дуамал Гәрәй ролен башкарган те​атрның режиссеры Гомәр Мәрдәнов шулай ук лауреат дипломына лаек була. Коллективка истәлек бүләге итеп телевизор һәм ике баян тапшырыла.
1973
елның май аенда коллектив Чынгыз Айтматовның "Кызыл яулыклы гүзәлкәй генәм" повесте буенча эшләнгән "Югалган бәхет"спектакле беләнУльяновск шәһәрендә үткәрелгән зона смотрында катнаша.

1975-77 елларда хезмәт ияләренең Беренче Бөтен​союз үзешчән сәнгать иҗаты фестивале уздырыла. Әтнә халык театры бу фестивальдә Мирсәй Әмирнең "Миңлекамал" әсәре буенча эшләнгән спектакль белән катнаша. 1977 елның ноябрендә Казанда фестиваль лауреатларының Бөек Октябрь социалистик револю​циясенең 60 еллыгына багышланган декадасы уздырыла.  Әтнә халык театры, традиция буенча, спектакльне "үз сәхнәсендә" — Камал театры бинасында күрсәтә.

   1981 елда "Кичер мине, әнкәй!" спектакле Бөтенсоюз Халык хуҗалыгы казанышлары күргәзмәсендә (ВДНХ) катнаша. Күргәзмәдә спектакльнең декоратив бизәле​шенең макеты һәм спектакль буенча фотостенд күрсәтелә. Әтнә халык театры ВДНХның 2 нче дәрә​җә дипломына лаек була, режиссер Гомәр Мәрдәнов көмеш медаль белән бүләкләнә. Минзифа ролен башка​ручы Җәүһәрия Мәрдәнова, Әбүбәкер ролен башкаручы Рәфкать Хәкимов, артистлар Мөбарәк Хәсәнов, Ирек Садриев, Фирдания Хәйруллина, Люция Хәйруллина, Фир​дания Вәлиева ВДНХда катнашучылар дипломы белән билгеләнәләр.

1994 елда Әтнә халык театры янә Туфан Миңнуллин иҗатына мөрәҗәгать итә.Аның "Гармун уйный, баян чың​лый" спектакле сәхнәләштерелә. 
2000-2005 нче елларда сәхнәгә  Наил Гаетбаевның «Ничек кияүгә чыгарга?», Гөлшат Зәйнашеваның «Көмеш чиләк», Сәет Шәкүровның «Шәмдәлләрдә утлар яна», Н.Әсәнбаевның «Сөюемне бүләк итәм» әсәрләре куела.      
2005 елның  15 ноябрендә район хакимияте башлыгы Габделәхәт Хәкимов тәкъдиме буенча театрның режиссеры, Татарстанның атказанган  мәдәният хезмәткәре Гомәр Мәрдәновның тууына 75 яшь, мәдәният өлкәсендәге эшчәнлегенә 60 ел тулуга багышланган юбилей кичәсе уздырыла. Бүгенге көндә Әтнә халык театрын ярты гасыр җитәкләгән режиссер Гомәр Мәрдәнов лаеклы ялда.

2006 елдан башлап  Әтнә халык театрын берүк вакытта районның мәдәният булеге җитәкчесе булган Илфат Рәфкать улы Хәкимов җитәкли. Шул ук вакытта якташыбыз, ГИТИСны тәмамлаган, Г.Камал театры сәхнәсендә сәхнәләштергән әсәрләре белән халык мәхәббәтен яулап өлгергән яшь режиссер Рамиль Фазлыевның да әлеге театр белән хезмәттәшлек итүе театрның киләчәге өчен өмет уята.

 2008 елдан театрга режиссёр булып Рамил Фазлыев кайта.2011 елның 11 мартында президент Р.Н. Миннеханов указы буенча театрга дәүләт статусы һәм Г.Тукай исеме бирелә.

Бүгенге көндә репертуарда:

1. Т.Миңнуллин “ Мулла”

2. Х.Вахит “ Җырым табар сине”

3. Ф. Булякова “Сөясеңме-сөймисеңме”, 

4. Т. Миңнуллина “ Җен алыштырган”, 

5. Р. Сабыр “ Күбәләкләр утка оча”, 

6. Х.Вахита “Кияүләр”.

7. И.Зайниев “ Урман-club”

8. З.Хаким « Язын бозлар акканда»

9. А.Вампилов “Провинция мәзәкләре” әсәрләре буенча сәхнәләштерелгән спектакльләр бар. Июнь ахырында М.Фәзинең “ Адашкан күңел “Әсәре буенча яңя премьера көтелә.

25 майда Г.Камал исемендәге академия театрының кече залында чираттагы спектакль уйнала. Аның премьерасы инде январь аенда булуга карамастан, март аенда спктакль тәнкыйтчеләр күзлегеннән үткәрелде һәм төп рольне башкаручы егетебез Нияз Заһидуллин “Дебют” номинациясендә катнашты. Апрель аенда  театр Мәскәү шәһәрендә гастрольләрдә булды.
2013 елның декабрь аенда театрга 95 яшь тула.

